
Matribhuta Shatakam

మాతృభూతశతకమ్

శ్రేయాంసి  యం సకృదనుస్మరతాం జనానా-

మావిర్భవన్తి సుమహాన్త్యనపాయవన్తి ।
తం త్వామనన్యశరణశ్శరణం భజామి

శ్రీమాతృభూత  శివ పాలయ మాం నమస్తే ॥ ౧॥
ఆనన్ద సచ్చిదమలాత్మని శఙ్కరే

త్వయ్యన్తర్నిషీదతి భవన్తమహో విహాయ ।
భ్రామ్యామి  మోహవివశో భవశోకఖిన్నః

శ్రీమాతృభూత  శివ పాలయ మాం నమస్తే ॥ ౨॥
మద్దాససూనురయమిత్యనుకమ్పనీయే

మయ్యర్భకే సమధిరోప్య వృథాఽపరాధాన్ ।
యుక్తం కిమేవమధిగన్తుముదాసికాం తే

శ్రీమాతృభూత  శివ పాలయ మాం నమస్తే ॥ ౩॥
సౌశీల్యఘస్మరధనస్మయనష్టసంజ్ఞాన్ 

అజ్ఞో విషీదతి యదేష వృథానుధావన్ ।
తత్పశ్యతస్తవ దయా న కథం దయాళో

శ్రీమాతృభూత  శివ పాలయ మాం నమస్తే ॥ ౪॥
భక్తిం త్వయి శ్రితవతాం  వద కః ప్రహీణః

సా వా తవాహమితి కిం న సకృత్ప్రపత్తిః ।
కిం తద్వతామనవితాసి కుతోఽస్మ్యుపేక్ష్యః

శ్రీమాతృభూత  శివ పాలయ మాం నమస్తే ॥ ౫॥
దాసస్తవాహమితి యస్సకృదప్యుపైతి

రక్ష్యః స ఏష ఇతి తే విధృతవ్రతస్య  ।
రక్షోఽహమస్మ్యథ కియానఫలో విలమ్బః

శ్రీమాతృభూత  శివ పాలయ మాం నమస్తే ॥ ౬॥

మాతృభూతశతకమ్

ఆజ్ఞాపయేః  కథమయే తవ గర్భవాసం
దుఃఖాపవర్గిణి  గిరీశ సమాశ్రయేయమ్  ।

ఆస్తాం సహస్రమపి  నానుగుణం త్విదం తే
శ్రీమాతృభూత  శివ పాలయ మాం నమస్తే ॥ ౭॥

సర్వజ్ఞ శఙ్కరమహేశదయాళు శబ్దాః
కిం పారిభాషికతయోపగతా భవన్తమ్ ।

విజ్ఞాపితే  విలపితేఽపి కిమిత్యుదాస్సే
శ్రీమాతృభూత  శివ పాలయ మాం నమస్తే ॥ ౮॥

హీనైస్సదాధికృతికైరపి   ధృష్యమాణే
సావజ్ఞమేవమపదే  మయి దృశ్యమానే ।

నేదం క్షణం క్షణముపేక్షణమాశ్రయేథాః
శ్రీమాతృభూత  శివ పాలయ మాం నమస్తే ॥ ౯॥

ఆలస్యదుర్విషయసక్త్యపలాపనిద్రా -

పద్మామదాధిగదనీచసమాగమాదీన్ ।
విఘ్నాన్ ధునీహి ఘటయ త్వయి మేఽభిలాషం

శ్రీమాతృభూత  శివ పాలయ మాం నమస్తే ॥ ౧౦॥
క్వాసావనన్యసులభా భవదీయతా మే

భూయిష్ఠనిష్ఠుర   విపద్విషమా క్వ వృత్తిః ।
ఏతన్న కిం తవ యశోభరభఙ్గభీతం

శ్రీమాతృభూత  శివ పాలయ మాం నమస్తే ॥ ౧౧॥
సమ్ఫుల్లచమ్పకలసన్నవమల్లికాది  -
హృద్యోపచార రుచిరం భవదర్చనం మే ।

పాణ్యోస్తరఙ్గయ  నిరన్తరమన్తరాత్మన్
శ్రీమాతృభూత  శివ పాలయ మాం నమస్తే ॥ ౧౨॥

దారైస్సుతైశ్శుభతమైర్ద్రవిణైః      ప్రశాన్తైః 
స్వర్గాపవర్గఫలసిద్ధిభిరభ్యుపేతాః    ।

నన్దన్తి   తే కరుణయా కిమసాధ్యమస్యాః
శ్రీమాతృభూత  శివ పాలయ మాం నమస్తే ॥ ౧౩॥

కాలం కియన్తమఘదన్తురమన్తరఙ్గం

మాతృభూతశతకమ్

త్వచ్చిన్తనం తనితుమక్షమమీక్షసే త్వమ్ ।
త్వద్భక్తయే స్పృహయతశ్శివ మే దయస్వ

శ్రీమాతృభూత  శివ పాలయ మాం నమస్తే ॥ ౧౪॥
విత్తస్మయాన్ధ గృహకానన సమ్ప్రచార

ధౌరేయభావమవధూయ కదా మదఙ్ఘ్రీ  ।
స్తాం త్వత్ప్రదక్షిణవిధౌ కరుణావశాత్తే

శ్రీమాతృభూత  శివ పాలయ మాం నమస్తే ॥ ౧౫॥
స్యాత్త్వత్పదం విదళదమ్బుజసౌరభశ్రీ -
విశ్రామసీమభిరుదఞ్చితవాక్ప్రపఞ్చైః   ।

స్తోత్రైర్విభో  మమ కదా ను సదానుబన్ధి
శ్రీమాతృభూత  శివ పాలయ మాం నమస్తే ॥ ౧౬॥

పాదౌ ప్రదక్షిణవిధౌ  భవదర్చనేషు పాణీ
స్తవేషు ఫణితీరపి మేఽన్తరాత్మన్ ।

ధ్యానేమనశ్చ వినియుఙ్క్ష్వ  దయస్వమఙ్క్షు
శ్రీమాతృభూత  శివ పాలయ మాం నమస్తే ॥ ౧౭॥

మూఢోఽపటుర్భవదుపశ్రయణక్రమేషు 
రూఢోపతాపవితతిర్విపదాం కదమ్బైః  ।

సీమా తృషామహమతోఽస్మి తవానుకమ్ప్యః
శ్రీమాతృభూత  శివ పాలయ మాం నమస్తే ॥ ౧౮॥

అమ్బేయమప్రతిహతప్రతిపత్తిశక్తిః  
సర్వజ్ఞతా  చ భవతో భువనే నిరూఢా ।

భూతిశ్చ వాం నిరవధిస్తనయస్తు సోఽహం
శ్రీమాతృభూత  శివ పాలయ మాం నమస్తే ॥ ౧౯॥

పుత్రాదయో  న సుఖయన్తి హి భావభేదాత్
సోపాధికప్రణయసమ్భ్రమిభిః  కిమేతైః  ।

మాతా పితా చ నిరుపాధికృపానిధిస్త్వం
శ్రీమాతృభూత  శివ పాలయ మాం నమస్తే ॥ ౨౦॥

ఉద్గద్గదస్వనగలం   గలదమ్బునేత్రం
రోమాఞ్చకఞ్చుకితమఞ్చితఘర్మబిన్దు ।

త్వన్నామని శ్రవణగామిని  కల్పయాఙ్గం
శ్రీమాతృభూత  శివ పాలయ మాం నమస్తే ॥ ౨౧॥

దుర్లభ్యదుర్విపరిణత్యసుఖానుబన్ధి  -
విప్లావితేషు  విషయేషు వృథా నిపాత్య ।

మాం ఖేదయన్న కథముద్వహసేఽనుకమ్పాం
శ్రీమాతృభూత  శివ పాలయ మాం నమస్తే ॥ ౨౨॥

కన్దర్పకోటిశతసున్దరమిన్దురేఖాచూడం  
దరస్మితపరిస్ఫురదాననేన్దుమ్  ।

కాన్తం నగేన్ద్రసుతయా  కలయే భవన్తం
శ్రీమాతృభూత  శివ పాలయ మాం నమస్తే ॥ ౨౩॥

సృష్టౌ స్థితావపి  లయేఽస్తి తవ ప్రభుత్వం
దుఃఖే తు మే ద్వితయగోచరమేవ దృశ్యమ్ ।

వ్యఙ్క్తుం  తదన్తవిషయం తవ కో విళమ్బః
శ్రీమాతృభూత  శివ పాలయ మాం నమస్తే ॥ ౨౪॥

మన్దస్మితైర్దిశి    దిశి స్ఫురదిన్దుచూడైః 
గౌరీసఖైః  స్ఫటికగౌర మనోహరాఙ్గైః  ।

త్వద్విగ్రహైః   కబలయావిరతం మనో మే
శ్రీమాతృభూత  శివ పాలయ మాం నమస్తే ॥ ౨౫॥

ప్రేమాతిరేకశిశిరాం  త్వదపాఙ్గధారాం
ఆనన్దసిన్ధువలమానతరఙ్గరేఖామ్    ।

సఞ్చారయన్మయి సహామ్బికయా దయేథాః
శ్రీమాతృభూత  శివ పాలయ మాం నమస్తే ॥ ౨౬॥

భ్రూకిఙ్కరాస్తవ  విరిఞ్చపురన్దరాద్యాః
కస్త్వాం విరోత్స్యతి నిరోత్స్యతి కిం మమైనః  ।

దైన్యం  తతో న బలవత్ కిము దీనబన్ధో
శ్రీమాతృభూత  శివ పాలయ మాం నమస్తే ॥ ౨౭॥

అన్వేతి శఙ్కర న యం కరుణాఙ్కురస్తే
కస్తం  విలోకయతు జల్పతు కో ధినోతు ।
కేయం విభో విముఖతా మయి కిఙ్కరేఽస్మిన్

4 sanskritdocuments.org



మాతృభూతశతకమ్

శ్రీమాతృభూత  శివ పాలయ మాం నమస్తే ।
భాన్తం భవన్తమనఘం మణిభూషణౌఘైః

భాన్త్యోమయా విమలవిద్రుమపాటలాఙ్గ్యా   ।
శ‍ృఙ్గారితాఙ్కముపయామి  శశాఙ్కగౌరం

శ్రీమాతృభూత  శివ పాలయ మాం నమస్తే ॥ ౨౯॥
మన్దస్మితైః   కరుణయా శిశిరైః  కటాక్షైః

ప్రేమాతిరేకమధురైరపి   చాభిలాపైః  ।
ఆనన్దయిష్యసి  కదా ను సహామ్బయా త్వం

శ్రీమాతృభూత  శివ పాలయ మాం నమస్తే ॥ ౩౦॥
గోపాయితేతి కులదైవతమిత్యజస్రం 

విస్రమ్భతోఽర్పితభరం  త్వయి దీనబన్ధో ।
మామీక్షసే న కృపయాయది కిం కరోమి

శ్రీమాతృభూత  శివ పాలయ మాం నమస్తే ॥ ౩౧॥
ఏకం సకృద్యదలసో న పురాఽభజం త్వాం

నానాదురీశసతతాశ్రయదుర్విపాకః  ।
తస్యై  న సోఽయమధునాఽతిధునాతి చేతః

శ్రీమాతృభూత  శివ పాలయ మాం నమస్తే ॥ ౩౨॥
ఏషా సుగన్ధిచికురా  జననీ పితా త్వం

కా తే సుతే మయి విభో కరుణా ప్రహాణిః  ।
కిఞ్చాపి సా న ఖలు సార్ద్రహృదో  జనన్యాః

శ్రీమాతృభూత  శివ పాలయ మాం నమస్తే ॥ ౩౩॥
త్వత్సంవిదా తరతి శోకమితి శ్రుతీనాం

భావో భవోన్నతివిధాయి తవాభిధానమ్ ।
శోకాపహం తదహమీశ సమాశ్రయామి

శ్రీమాతృభూత  శివ పాలయ మాం నమస్తే ॥ ౩౪॥
త్వన్నామకీర్తనమఘాపహమాశయేన

శంసన్ పురాణనికరో న కిలార్థవాదః  ।
తత్సంశ్రయోఽహమకృపాస్పదమస్మి  కిం తే

శ్రీమాతృభూత  శివ పాలయ మాం నమస్తే ॥ ౩౫॥

కర్మానురోధి ఫలమిత్యవగమ్యమానే
హ్యేనోహృతౌ శుభవిధౌ చ పటీయసస్తే ।

కర్మేతి కం ప్రతి  తు వఞ్చనచాతురీయం
శ్రీమాతృభూత  శివ పాలయ మాం నమస్తే ॥ ౩౬॥

ఉత్సఙ్గసీమని  సుగన్ధికచాం  నిషణ్ణాం
ఉల్లాసయన్  కుచతటీనఖరావమర్శైః  ।

ఆభాసి శఙ్కర నిరన్తరమన్తరఙ్గే
శ్రీమాతృభూత  శివ పాలయ మాం నమస్తే ॥ ౩౭॥

మన్దేతరైరఖిలమాన్తరమన్ధకారం  
మాణిక్యభూషణమహోర్మిభిరంశుజాలైః  ।

ధున్వన్వపుస్తవ విభాసయ మానసే మే
శ్రీమాతృభూత  శివ పాలయ మాం నమస్తే ॥ ౩౮॥

అన్తర్వసద్భవదుదారపదారవిన్ద
సన్దర్శనాయ  మమ తత్ప్రతిరోధకం ద్రాక్  ।

అంహః కవాటపటలం విఘటయ్య దేవ
శ్రీమాతృభూత  శివ పాలయ మాం నమస్తే ॥ ౩౯॥

చేతో మమ త్వదనుచిన్తనబద్ధతృష్ణం 
ముష్ణన్తి   తచ్చ విషయాముహురేధితార్థాః  ।

విఘ్నాన్ జహి త్వయి విజృమ్భయ భక్తియోగం
శ్రీమాతృభూత  శివ పాలయ మాం నమస్తే ॥ ౪౦॥

దృక్కూణితేన జగతః ఖలు సృష్టిరేషా
తేనైవ  తేఽవనలయౌ భువనే నిరూఢౌ ।

తేనైవ  సంహర మమాఘతతిం దయాళో
శ్రీమాతృభూత  శివ పాలయ మాం నమస్తే ॥ ౪౧॥

అఙ్గం  శిరీషమృదులం పరుషైర్మమాశ్మ -
ప్రాయైర్వచోభిరభిపీడితమీడనార్థే   ।

యత్తావకం తమపరాధమిమం సహస్వ
శ్రీమాతృభూత  శివ పాలయ మాం నమస్తే ॥ ౪౨॥

మన్దస్మితైర్భ్రుకుటిభిర్మధురైః    కటాక్షైః

వామభ్రువాం  నవనవైశ్చ  వపుర్విలాసైః  ।
త్వాం నోఽభజం తరళితస్తదిదం సహస్వ

శ్రీమాతృభూత  శివ పాలయ మాం నమస్తే ॥ ౪౩॥
మన్దస్మితం  మదనసున్దరమిన్దుచూడం 

ఉత్సఙ్గవిస్ఫురదుమోరసిజస్పృశం  త్వామ్ ।
ధ్యాయన్వసాని దివసాని నయన్ కదా వా

శ్రీమాతృభూత  శివ పాలయ మాం నమస్తే ॥ ౪౪॥
పాటీరసారలహరీం తుహినాంశుధారాం

సౌధాకరీమపి ఝరీమవమన్యమానః ।
త్వచ్చిన్తనప్రభవనిర్వృతిభిః  కదా స్యాం

శ్రీమాతృభూత  శివ పాలయ మాం నమస్తే ॥ ౪౫॥
త్వామస్మ్యసావజముపాసితుమక్షమోఽహం

మోహాన్ధయా  బత ధియా న యదేతదేనః ।
హార్యా త్వయైవ  కృపయా మమ దుర్దశేయం

శ్రీమాతృభూత  శివ పాలయ మాం నమస్తే ॥ ౪౬॥
విత్తార్జనస్య  సకలః కిమసావనేహా

నేహ స్థితేః  ఫలమహో భవతో ధనేహా ।
ఇత్థం  దురీశ్వరగిరాం పదమస్మి దీనః

శ్రీమాతృభూత  శివ పాలయ మాం నమస్తే ॥ ౪౭॥
సాంసారికానవధిఖేదపరమ్పరాసూ-

న్మజ్జన్నిమజ్జదివ   సీదతి మానసం మే ।
ఆశ్వాసయాశు కృపయా న కిమీక్షసే త్వం

శ్రీమాతృభూత  శివ పాలయ మాం నమస్తే ॥ ౪౮॥
లక్ష్మీపతిస్తవ పదాభరణే స శేతే

భిక్షాటనేన వద కం ప్రతివిప్రలమ్భః   ।
జానామ్యహం న కిమశేషజగత్పతిం త్వాం

శ్రీమాతృభూత  శివ పాలయ మాం నమస్తే ॥ ౪౯॥
సంసృత్యుదన్వతి వితన్వతి దుఃఖమోహ-

గ్రాహైర్వ్యథామహహ   మే దృఢమజ్జనేన  ।

త్వం క్రీడసీతి  సదృశం తవ కిం దయాళో
శ్రీమాతృభూత  శివ పాలయ మాం నమస్తే ॥ ౫౦॥

మాత్రా సుగన్ధికచయా  భవతా చ పిత్రా
యుక్తః ప్రసూజనకహీన  ఇవావసీదన్ ।

అస్మీతి వాం జగదధీశ్వరయోరయుక్తం
శ్రీమాతృభూత  శివ పాలయ మాం నమస్తే ॥ ౫౧॥

మౌఢ్యాదపాటవభరాదపి పూజనం తే
నాహం తనోమి తదహం వ్యథితో భవామి ।

విఘ్నానపాస్య వితర త్వదుపాసనాం మే
శ్రీమాతృభూత  శివ పాలయ మాం నమస్తే ॥ ౫౨॥

త్వద్వన్దనం  నను జగత్త్రయవన్ద్యతాయై 
త్వత్పూజనం తు భువనత్రయపూజ్యతాయే  ।

పుణ్యోచ్చయేన తదిదం భవదీయతా మే
శ్రీమాతృభూత  శివ పాలయ మాం నమస్తే ॥ ౫౩॥

అల్పం మహచ్చ సకలం ఫలమర్పణీయం
దేవ త్వయైవ  ఖలు తత్కిమపీహమానః ।

త్వామాశ్రయామ్యగతికో  వద కిం తవాగః
శ్రీమాతృభూత  శివ పాలయ మాం నమస్తే ॥ ౫౪॥

కన్దర్పదర్పహరసున్దరరూపధేయే 
మన్దస్మితే  భువనమఙ్గళనామధేయే  ।

ఖేదాపహే భవతి ఖేలయ మానసం మే
శ్రీమాతృభూత  శివ పాలయ మాం నమస్తే ॥ ౫౫॥

సూర్యోదయే తిమిరజాలమివార్తిజాలం
ధావన్న కిం మమ విభో యది దృక్పథేస్యాః ।

కిం మే తథా న దయసేఽనుచితో విళమ్బః
శ్రీమాతృభూత  శివ పాలయ మాం నమస్తే ॥ ౫౬॥

త్వం త్రాయసే  యది నివారయితుం క్షమః కో
లభ్యం కిమస్తి తవ మయ్యవసీదతీత్థమ్  ।

కిం హీయతే మదవనే తవ కిం విళమ్బైః
శ్రీమాతృభూత  శివ పాలయ మాం నమస్తే ॥ ౫౭॥

చన్ద్రోపలామలభవత్కమనీయమూర్తి -
సమ్పూజనం సుదృఢభక్త్యనఘోపచారైః  ।

ఈహే సదా రచయితుం ఘటయాశు తన్మే
శ్రీమాతృభూత  శివ పాలయ మాం నమస్తే ॥ ౫౮॥

సంసారసిన్ధుసముదిత్వరఖేదమోద -
వీచీపరిభ్రమపరిశ్రమనోదనం   మే ।

ఆకల్పయ త్వదభిరాధనహర్షభూతం
శ్రీమాతృభూత  శివ పాలయ మాం నమస్తే ॥ ౫౯॥

భక్తిస్పృశో భవతి తస్య న శర్మ తేన
త్రాణవ్రతాశ్రుతిషు    వా న సకృత్ ప్రపన్నః  ।

కస్మాత్ కరోషి కరుణాం న మయి ప్రపన్నే
శ్రీమాతృభూత  శివ పాలయ మాం నమస్తే ॥ ౬౦॥

యన్మాం న పాలయసి తత్త్వదపాటవాద్వా
యద్వా మదీయదురితాద్వద నాథ నాద్యః ।

సర్వేశ్వరో నను భవానత ఏవ నాన్త్యః
శ్రీమాతృభూత  శివ పాలయ మాం నమస్తే ॥ ౬౧॥

విశ్వాధినేతరి విపన్నజనావనస్థే
నాథే సతి త్వయి న యన్మమ ఖేదభఙ్గః  ।

తత్తే యశోహరమతో వినివేదయామి
శ్రీమాతృభూత  శివ పాలయ మాం నమస్తే ॥ ౬౨॥

అస్యోద్యతస్సముపరోద్ధుమనాత్మనీనం
సత్యం భవానఘఫలార్త్యనుభావనాసు ।

నేశస్తు సోఢుమియదస్మ్యహమార్తబన్ధౌ
శ్రీమాతృభూత  శివ పాలయ మాం నమస్తే ॥ ౬౩॥

ఆమజ్జతః  ప్రతిపదం  విపదమ్బురాశౌ
దృప్తం మమ శ్వసితుమప్యనధీశ్వరస్య ।

కిం పశ్యతస్తవ దయా న కియాన్ విళమ్బః
శ్రీమాతృభూత  శివ పాలయ మాం నమస్తే ॥ ౬౪॥

స్వర్ధేనవో  న కతి నో కతి కల్పవృక్షాః
భ్రూవశ్యతాం  న కతియాన్త్యపరేఽప్యుదారాః ।

భక్తిస్పృశాం త్వయి భజే తమహం భవన్తం
శ్రీమాతృభూత  శివ పాలయ మాం నమస్తే ॥ ౬౫॥

ఏనాముపప్లవభరైర్జటిలామవస్థాం   
ప్రాప్తం   హి మాం పరిహసన్తి నితాన్తమన్యే ।

త్వఞ్చేన్న పశ్యసి దయార్ద్రదృశా  గతిః కా
శ్రీమాతృభూత  శివ పాలయ మాం నమస్తే ॥ ౬౬॥

శ్రీశశ్శరః  కనకభూమిశరశ్శరాసో
వాసస్తు రూప్యశిఖరీ ధనదస్సఖా తే ।

త్వామాశ్రితస్య  మమ కిన్న ధునోషి దైన్యం
శ్రీమాతృభూత  శివ పాలయ మాం నమస్తే ॥ ౬౭॥

అత్యఙ్కురార్ణముఖఖేదమహార్ణవేఽస్మిన్ 
మగ్నస్య శఙ్కర మమోత్తరణం ప్రకల్ప్య  ।

త్వద్పూజనం ఘటయ సఙ్క్షపితాన్తరాయం
శ్రీమాతృభూత  శివ పాలయ మాం నమస్తే ॥ ౬౮॥

లోకేఽతివర్తితుమలం తవ శాసనం కః
పద్మాసనో భవతు పద్మవిలోచనో వా ।

తద్దుర్లిపిం   విధికృతామపి మే విలుమ్ప
శ్రీమాతృభూత  శివ పాలయ మాం నమస్తే ॥ ౬౯॥

నిస్సారతామపి విదన్విషయేష్వమీషు
నిస్సీమసక్తిరహమేషు హి గాఢమూఢః ।

రక్ష్యస్త్వయైవ  కరుణానిధినా ప్రసహ్య
శ్రీమాతృభూత  శివ పాలయ మాం నమస్తే ॥ ౭౦॥

మఞ్చే తరఙ్గితమణిత్విషి  పుష్పకలృప్తే
మన్దస్మితం  సహ కదాఽమ్బికయా భవన్తమ్ ।

పశ్యామి పశ్చిమతనూపహితోపబర్హం
శ్రీమాతృభూత  శివ పాలయ మాం నమస్తే ॥ ౭౧॥

మయ్యాత్మనీనవిముఖే మలినస్వభావే

నిర్వేదసాగరనిమజ్జనవిప్లవేఽస్మిన్   ।
కస్మాద్ భవస్యకరుణః కరుణానిధే త్వం

శ్రీమాతృభూత  శివ పాలయ మాం నమస్తే ॥ ౭౨॥
రుద్రాక్షభృద్భసితభూషణధన్యమూర్తిః

భావం వహన్ ప్రముదితం  భవదేకతానమ్ ।
కాలం క్షిపేయమితి సాధయ కామనాం మే

శ్రీమాతృభూత  శివ పాలయ మాం నమస్తే ॥ ౭౩॥
త్వం చిద్ఘనోఽస్యహమసౌ  జడిమైకసీమా

దుఃఖాకరః పునరహం సుఖశేవధిస్త్వమ్ ।
యుక్తా న తే స్థితిరియం  తవ గర్భవాసే

శ్రీమాతృభూత  శివ పాలయ మాం నమస్తే ॥ ౭౪॥
ఖేదం హరిష్యసి కదా శిశిరైః  కటాక్షైః

మోదం కరిష్యసి కదా మృదుభిర్వచోభిః ।
ఇత్యుత్సుకోఽస్మి కరుణాం కురు కిఙ్కరేఽస్మిన్

శ్రీమాతృభూత  శివ పాలయ మాం నమస్తే ॥ ౭౫॥
పాతి ప్రసహ్య  న కిమర్భకమాత్మనీనం

సంయోజకైర్గురుజనః   స్మర తం క్రమం  త్వమ్ ।
భక్తిం బలాద్భవతి కల్పయ మే దయాళో

శ్రీమాతృభూత  శివ పాలయ మాం నమస్తే ॥ ౭౬॥
సోఽహం న కిఞ్చిదపి సాధు కరోమి పాపః

తుఙ్గం  పదం త్వభిలషామి తదప్యలజ్జః  ।
త్వద్దాతృతాసదయతాగరిమావమర్శీ

శ్రీమాతృభూత  శివ పాలయ మాం నమస్తే ॥ ౭౭॥
శక్తో న కశ్చిదపి శాసనమన్తరా తే

కస్సేవ్యతాం త్వదితరః కిమితః ఫలం వా ।
స్వామిన్నుపైమి  శరణం కరణైస్త్రిభిస్త్వాం 

శ్రీమాతృభూత  శివ పాలయ మాం నమస్తే ॥ ౭౮॥
మృత్యుఞ్జయోఽసి  కమలాపతివల్లభోఽసి

తన్మృత్యుదైన్యవిపదోరపదం  త్వదీయమ్ ।

త్వామాశ్రితస్య  మమ కిం సదృశీ దశేయం
శ్రీమాతృభూత  శివ పాలయ మాం నమస్తే ॥ ౭౯॥

కిం జామితా న భవతో మమ దుఃఖధారా-

నిర్మాతురస్మృతిపదం కిముపాంశుయాజః ।
కస్మాత్ప్రభో కిమపి శర్మ న కిం విధత్సే

శ్రీమాతృభూత  శివ పాలయ మాం నమస్తే ॥ ౮౦॥
క్వాహం క్వ చోన్నతపదస్పృహయాళుతేయ-

మాత్మైవ  మామపహసత్యధునా తథాపి ।
త్వత్సంశ్రయే  సతి కిమస్తి దురాపమీశ

శ్రీమాతృభూత  శివ పాలయ మాం నమస్తే ॥ ౮౧॥
కస్యాగ్రతః  ప్రకటయానిరదానకాణ్డే

కం హర్షయాణి  నుతిభిః కముపాశ్రయాణి  ।
మోఘః శ్రమేషు  నిపతేయమతో దయేథాః

శ్రీమాతృభూత  శివ పాలయ మాం నమస్తే ॥ ౮౨॥
కిం విద్యయా కిము ధనేన కిమాత్మజైర్వా

కిం జాయయా కిమితరైస్త్వయి   చేన్న చేతః ।
ఆనన్దశేవధిమతస్త్వయి  దేహి భక్తిం

శ్రీమాతృభూత  శివ పాలయ మాం నమస్తే ॥ ౮౩॥
దాసోఽస్మి దైన్యవివశస్త్వయి  సర్వలోక-
సామ్రాజ్యసమ్పదమకమ్పితమశ్నువానే  ।

యత్తన్న తే సముచితం విమృశ ప్రసీద
శ్రీమాతృభూత  శివ పాలయ మాం నమస్తే ॥ ౮౪॥

త్వామాశ్రితస్త్వదితరాశ్రయదైన్యభఙ్గం    
అఙ్గీకరోమి  జగదీశ కథం కథం వా ।

త్వాం నాయశః స్పృశతు తత్త్యజ మయ్యుపేక్షాం
శ్రీమాతృభూత  శివ పాలయ మాం నమస్తే ॥ ౮౫॥

శ్రాన్తం   వపుర్దురధిపాశ్రయధావనాన్మే 
శ్రాన్తం   వచో దురధిపస్తుతిధోరణీభిః ।

క్రాన్తం   మనో దురధిపాశ్రయచిన్తయైవ 
శ్రీమాతృభూత  శివ పాలయ మాం నమస్తే ॥ ౮౬॥

హేమస్ఫురత్తనుతరఙ్గితకాన్తిధారా -

సమ్ప్లావ్యమానమణిభూషణదివ్యభాసమ్  ।
మన్యే భవన్తముమయా మణిహేమపీఠే

శ్రీమాతృభూత  శివ పాలయ మాం నమస్తే ॥ ౮౭॥
స్వానన్దబిన్దులవ   సమ్ప్లవమానసర్వ -
బ్రహ్మాణ్డమణ్డలమఖణ్డితవైభవం      త్వామ్ ।

కస్తోషయేత్తదపి తుష్య పరిభ్రమైర్మే 
శ్రీమాతృభూత  శివ పాలయ మాం నమస్తే ॥ ౮౮॥

కారుణ్యనిర్భరసుధారసశీతలాభిః
కాలే కదా తవ కటాక్షపరమ్పరాభిః ।

కష్టాం  దశాముపజహాని దృఢోపగూఢః
శ్రీమాతృభూత  శివ పాలయ మాం నమస్తే ॥ ౮౯॥

భక్తాభిభూత్యసహనో భవసి ప్రతీతో
భక్తోఽస్మ్యహం త్వదభిధాగ్రహణప్రసక్తః    ।

తస్యాస్య తే మయి కృపా న కథం విషణ్ణే
శ్రీమాతృభూత  శివ పాలయ మాం నమస్తే ॥ ౯౦॥

దృక్కేళయస్తవ కృపారసశీకరాఙ్కాః
యాస్తాసు తత్తదవనప్రవణాసు  చేత్ స్యాత్ ।

ఏకా పునర్మదవనప్రవణా  క్షతిః కా
శ్రీమాతృభూత  శివ పాలయ మాం నమస్తే ॥ ౯౧॥

శ్రేయో  రుణద్ధి యది పాపగణస్తదా త్వాం
త్వన్నామకీర్తనమఘక్షపణక్షమం మే ।

కిన్నాస్తి కిం న దయసే మయి హన్త ఖిన్నే
శ్రీమాతృభూత  శివ పాలయ మాం నమస్తే ॥ ౯౨॥

తాతప్రసూతనయదార  సుహృద్భిరేవం
అర్థోపపత్తివిరహాదహహావసీదన్  ।

నేతుం క్షణం న నిపుణోఽస్మి తతః ప్రసీద
శ్రీమాతృభూత  శివ పాలయ మాం నమస్తే ॥ ౯౩॥

శ్రీశైలరాజసుతయా   శిశిరైః  కటాక్షైః
మాం వీక్ష్యమాణమసకృన్మధురస్మితేన ।

సమ్భావయన్మయి కదా ను దయిష్యసే త్వం
శ్రీమాతృభూత  శివ పాలయ మాం నమస్తే ॥ ౯౪॥

పారే భవాఖ్యజలధేర్భగవన్ కృపాకూ-

పారే భవత్యవతరిష్యతి మే కదా వా ।
ప్రేమ్ణా  తృణీకృతపదం సకలం వితన్వన్

శ్రీమాతృభూత  శివ పాలయ మాం నమస్తే ॥ ౯౫॥
నిర్ధూతదుస్తిమిరమస్తసమస్తతత్తద్  -
దుర్వాసనం హృదయమేతదయే వితన్వన్ ।

అస్మిన్ భవిష్యసి కదా ను సుఖం నిషణ్ణః
శ్రీమాతృభూత  శివ పాలయ మాం నమస్తే ॥ ౯౬॥

మద్వర్ణనైస్తవ    కదాఽస్తు మనః ప్రసాదో
మద్దృక్పథేఽస్తు  చ కదా తవ దివ్యమూర్తిః ।

మత్కర్ణగం  తవ వచోఽస్తు కదేతి సాశం
శ్రీమాతృభూత  శివ పాలయ మాం నమస్తే ॥ ౯౭॥

కాలేఽర్కనన్దన  లులాయకటుస్వనోద్య-
త్కర్ణజ్వరాపనయనైర్భవదుక్షజైర్మే    ।

ధ్వానామృతైః  కిమపి శర్మ వినిర్మిమాణః
శ్రీమాతృభూత  శివ పాలయ మాం నమస్తే ॥ ౯౮॥

యం తే దయా స్పృశతి తన్నయనాన్తదాసాః
బ్రహ్మాదయో  జగతి దీనజనాస్పదా సా ।

దీనాగ్రణీరహమతః  పునరుక్తిరేషా
శ్రీమాతృభూత  శివ పాలయ మాం నమస్తే ॥ ౯౯॥

అన్యన్న మేఽభిమతమీశ తదర్ప్యతాం వా
మా వేప్సితం తు తదిదం భవతాఽర్పణీయమ్ ।

యత్సర్వదా నిభృతవృత్త్యభిధానమిత్థం
శ్రీమాతృభూత  శివ పాలయ మాం నమస్తే ॥ ౧౦౦॥

హే శఙ్కర స్మరహర ప్రమథాధినాథ

మన్నాథ సామ్బ శశిచూడ़ శివ త్రిశూలిన్  ।
శ్రీచిత్సభేశ  కరుణాకర భాలనేత్ర

శ్రీమాతృభూత  శివ పాలయ మాం నమస్తే ॥ ౧౦౧॥
ఏవం స్తవం ప్రపఠతాం  ఉపశ‍ృణ్వతాఞ్చా-
రోగ్యాయురచ్ఛశివభక్తి ధనర్ద్ధి విద్యాః ।

దద్యాస్సుతానపి యశశ్చ విముక్తిమన్తే
శ్రీమాతృభూత  శివ పాలయ మాం నమస్తే ॥ ౧౦౨॥

శ్రీమాతృభూత  శివ చన్దనసాన్ద్రలిప్తాం 
సఙ్క్లృప్తహేమ   తిలకాం శ్రితపుష్పమాల్యామ్  ।

అక్ష్ణాఽమునా  తవ తనుం పిబతోఽక్ష్యుదన్యా
స్యాన్మే యథాశు ఫలినీశ తథా దయేథాః ॥ ౧౦౩॥

మనో మే విక్రీతం  తవ చరణసేవాం కలయితుం
కృపామూల్యం లబ్ధం  సురభిచికురే సమ్ప్రతి మయా ।

న జానే తద్దుష్టం   నివసతి చ వా ధావతి చ వా
కృతం భూయోభూయః కరతలయుగాస్భాలనముమే ॥ ౧౦౪॥

ఇతి శ్రీశ్రీధరవేఙ్కటశార్యవిరచితం   మాతృభూతశతకం సమ్పూర్ణమ్  ।

